
1.1.  SARRERA

Argazkigintza garatzen hasi zen, bereziki, gizakiak bi aurkikuntza elkartu zituelako: lehenengoa, kamera iluna asmatzea eta ulertzea izan zen (fenomeno optikoa), eta bigarrena, zenbait substantzia argiaren eraginez iluntzen edo tonuz aldatzen zirela, hau da, argiarekin sentikorrak zirela konturatzea (fenomeno kimikoa).

Kamera camara hitzetik dator, eta latinez gela edo ganbara esan nahi du. Gaur eguneko kameren aurrekaria izan zen gela iluna. Gela edo kutxa horrek argi-iturri bakarra horma bateko zulo ñimiño batean du. Zulo horretatik argi-izpi bat pasatzen denean, kanpoko irudia edo objektua aurrez aurreko paretan islatzen da, buelta emanda eta lausotua.

Kristo aurreko 300. urtean,  Aristotelesek erabili zuen kamera iluna, antza denez, eklipseak aztertzeko. 


1.2.  KAMERA ILUNAREN FUNTZIONAMENDUA

Kutxa ilunaren eta argazki-kameraren oinarri optikoa gure begiena bezalakoa da.

Izan ere, begi batek eta argazki-kamera batek argia kudeatzen dute. Begia, bereziki, korneaz, irisaz eta kristalinoaz baliatzen da irudiak erretinan proiektatzeko. Argazki-kamerek, argiaren sarrera kudeatzeko, objektiboa, diafragma eta obturadorea erabiltzen dituzte.

Argazki-kameraren osagaien eskema:

 (1) objektiboa, (2) diafragma, (3) kamera iluna, (4) obturadorea eta (5) sentsorea.
Argazki-kamera, irudian ikus daitekeenez, funtzionamenduaren ikuspegitik, nahiko erraz pareka daiteke giza begiarekin:
 1.- Objektiboak kornearen eta kristalinoaren akoplamenduaren eginkizuna betetzen du.

 2.- Diafragmak irisaren antzeko funtzioa du.

 3.- Kamera iluna esklerotikaren parekoa da. 

 4.- Obturadorearen eginkizuna esposizio-denbora erregulatzea da.

 5.- Sentsorea obturadorearen atzetik kokatzen da, eta informazio optikoaren azken hartzailea da,

begian erretina bezalaxe. 

Begiaren eta kameraren arteko analogiarekin jarraituz, esan daiteke oso antzekoak direla azken irudi fotografikoa lortzeko inprimaketa-prozesua eta begian irudia sortarazten duen bulkada nerbiosoen prozesua. 

1.3.  ARGAZKIGINTZAREN GARAPEN HISTORIKOA

Aspalditik ezagutzen da kamera ilunaren printzipio optikoa mendebaldeko kulturan. Aristolesek, K.a. IV. mendean, kamera ilunaren fenomeno optikoa deskribatu zuen. Arabiar kulturan ere, Ibn al Haitam  jakintsuak (K.o. X. mendean) fenomeno hori aipatu zuen. Baina XVI. mendea arte, ez zen egin kamera ilunaren fenomenoaren deskribapen osoa. Leonardo Da Vinci-k (1452 – 1519) egin zuen lan hori.
Argi gabeko gela erabat ilun batean, argia igarotzeko zulo bat eginez gero, aurrez aurreko horman kanpoko errealitatearen irudi alderantzikatua agertuko da. 

Ildo horretan, kamera ilunetik argazki-kamerara ailegatu arte, Girolamo Cardano (1501 – 1576) aipatu behar dugu. Cardanok, De subtilitate obran, proposatu zuen kamera iluneko hormako zuloan kristal konbergente bat ipintzea, irudiak hobeto ikusteko.

Urte batzuk geroago, Giovanni Battista della Porta-k (1535 - 1615) kamera ilunaren teknika hobetu zuen. Battista della Portak kamera iluneko zuloan ispilu-konbinazio konkabo-konbexu bat kokatu zuen, eta horrela lortu zuen kontrako horman irudiak zuzen islatzea.

Baina kamera ilunaren benetako aurrerapen teknikoa 1686an izan zen. Johann Zahn idazle alemaniarrak, Oculus artificialis teledioptricus  idatzian, kamera ilunaren aldaera bat asmatu eta deskribatu zuen. Kamera ilun hori, gutxi gora behera, 20x60 cm-ko kutxa bat zen, eta barneko lente mugikor baten bidez irudia fokuratzen zuen. Gainera, kamera horrek irekidura erregulagarri bat zuen argiaren kantitatea kontrolatzeko. 

Kameraren tamaina txikiak erraztu egin zuen leku batetik bestera garraiatzea, eta horren teknika toki askotan ezagutzea. 
XVIII. mendean kamera ilunaren asmakizuna zabaldu eta perfekzionatu egin zen. 

Kamera ilun hedagarria, 1769 

XIX. mendean, saiakuntza asko egin ondoren, lortu zen kamera iluneko irudiak finkatzea. Prozesua hasi zen metalezko plaka bat erabili zenean, euskarri moduan, kamera iluneko irudiak finkatzeko. Plakari zenbait osagai kimiko aplikatuz, irudiak lortzen ziren. 

Azkenean, fenomeno optikoa eta kimikoa elkartu egin ziren, eta argazki-kamera sortu zen.

                     Niépce-ren lehenengo argazkia, 1827

1.4.  LEHENENGO ARGAZKIAK

1827. urtean, Joseph Nicéphore Niépce (1765 -1833) fisikariak lehenengo argazkiak, heliografíak deiturikoak, lortu zituen. Niépceren teknikak eragozpen batzuk zituen: batetik, irudiek argitasun gutxi zuten, eta, bestetik, esposizioek denbora asko behar zuten.

Bi urte geroago, 1829an, Jacques Daguerre margolariarekin elkartu zen Niépce, irudiak finkatzeko teknika perfekzionatzeko asmoz. 1833an, Niépce hil zenean, Jacques Daguerrek ikerketarekin jarraitu zuen. Euskal jatorrikoa zen Daguerre. 1837an, zilar ioduroaren teknikarekin irudiak finkatzea lortu zuen. Teknika horrekin egindako argazkiei dagerrotipo deitu zien.

Jacques Daguerre


Zertan zetzan dagerrotipoa? Funtsean, kobrezko plaka bat zen, zilar iodurozko geruza bat zeukana. Argiaren arabera, hogeita hamar bat minutuz uzten zen lanean. Plakari merkuriozko lurruna aplikatuz, irudi positiboa lortzen zen.

Dagerrotipo-kamerak, 1851koa eta 1839koa

Teknika horrek argazkigintzaren oinarriak ezarri, eta erabilpena erraztu zuen. Batez ere, 1839tik aurrera, Frantziako gobernuak patentea erosi, eta mundu osora zabaldu zuenean. Egunkari eta aldizkari guztiek eman zuten horren berri.

Dagerrotipoa 1839tik 1860ra erabili zen. Hala ere, teknika hori sortu zenetik desagertzera kondenatua zegoen. Zergatik? Dagerrotipoak sortzeko prozesuarekin kopiak egitea ezinezkoa zelako. Gainera, dagerrotipoak hauskorrak eta garestiak ziren. Argazkigintzarako beste prozesu batzuk hasiak ziren asmatzen eta zabaltzen, hala nola anbrotipoak eta ferrotipoak; eta guztien artean ezagunena, kalotipoa. 

1841ean, William Fox Talbot (1800 – 1877) fisikari ingelesak  paperezko negatiboa asmatu zuen: papera zilar ioduro-disoluzioan sartu ondoren, prest zegoen argi-esposiziorako; gero, papereko irudia errebelatzen eta finkatzen zen.

Teknika horri esker, Talbotek irudi negatibo bat sortu zuen, eta negatibo horretatik kopia positibo ugari sortu ahal izan zituen. Prozesuari kalotipo deitu zion Talbotek.

Kalotipoak: negatiboa eta positiboa

1.5.  ARGAZKIGINTZAREN ERAGINA

Argazkigintzak eragin handia izan zuen jakintzaren munduan, batez ere, zenbait eremutan, hala nola, arkeologian, botanikan, medikuntzan... Lehen, irudiak sortzeko beharrezkoa zen marraztea eta margotzea, eta horrek denbora asko eskatzen zuen. Adibidez, pentsa dezagun Egiptoko obeliskoetan, hieroglifikoz estaliak; horiek kopiatzeko urteak beharko ziren, baina dagerrotipo-teknikarekin, ordea, pertsona bakar batek azkar egin zezakeen zeregin hori.

Argazkigintzaren eragina prentsaren eta informazioaren mundura ere zabaldu zen. Tresna berriari esker, albisteen kronikek beste dimentsio bat hartu zuten, irakurleei hurbildu zitzaizkielako, argazkien bidez, kroniken deskribapenak. Hortik aurrera, gatazka belikoen gogortasuna ikusgai bihurtu zen. Adibidez, Krimeako eta Amerikako Sezesio Gerrak gertutik jarraitu eta ezagutu ahal izan ziren. 
Krimeako gerran, Roger Fenton ingelesa izan zen lehenengo argazkilaria. 1855eko martxoan, Fenton Krimeara iritsi zen bere gurdi fotografikoarekin, eta gatazka belikoaren erreportaje fotografiko bat egin zuen. Fentonek Krimeako argazkiekin Europako biztanleei informazio zuzena eta errealista eskaini zien egoera horretaz.

[image: image3.png]Erizzinak zaurity biti laguntzen, 1855




[image: image4.png]Roger Fenton gurdian eserita, 1855




[image: image5.png]Turkiako jeneral bat eta soldaduak

[image: image7.png]Yorktown, Virginia, 1862




Euskal Herrian, dagerrotipoa 2. Karlistaldian erabili zen. Horren adibide dugu egile ezezagun batek Santa Kruz apaizari ateratako argazkia.

[image: image8.png]Santa Kruz apaiza eta haren taldea




Hamarkada hauetan zehar, argazkilarien kopurua ehunka izatetik milaka izatera pasa zen; eta argazkigintza gizartean erabat zabaldu zen. Horrekin batera, lanbide berri bat sortu zen: argazkilariarena.

1.6.  AURRERAPEN TEKNOLOGIKOAK

XIX. mendearen laugarren eta bosgarren hamarkadetan, aurrerapen ugari izan ziren argazkigintzaren prozesu teknikoan: objektiboetako lenteen argitasuna landu zuten, esposizio-denbora murriztu zen, eta irudiak finkatzeko prozesuak hobetu ziren. Hala ere, koloretako argazkien teknika oraindik asmatu gabe zegoen. Egia da, argazkiak hainbat teknikarekin eskuz koloreztatzen zirela, baina argazkiek monokromoak izaten jarraitzen zuten.

1861an, James Clerk Maxwell fisikari britainiarrak koloretako lehen argazkia lortu zuen. Fisikari horrek egiaztatu zuen edozein kolore lortzea posiblea zela oinarrizko hiru koloreen argia (gorria, berdea eta urdina) modu egokian nahasiz. Teknika hori ez zen oso praktikoa, argazkiak bisore baten bidez, edo pantaila batean ikusi behar zirelako. 

Maxwellek egindako koloretako lehen argazkia

Hurrengo urteetan, hiru koloretako iragazkien teknika erabili arren, argazki-paperak oraindik, monokromoak ziren. Prozesuan moldatutako argazki-kamera bat erabiltzen zen, eta hiru argazkiak egiten ziren aldi berean, iragazki gorriak, berdeak eta urdinak erabiliz. Gero, hiruak konbinatzen ziren kolore efektua sortzeko.

1884an, George Eastman-ek (1854 – 1932) emultsio batekin estalitako zeluloidezko argazki- pelikula patentatu zuen. Asmakizun horrek amaiera eman zion antzinako argazkigintzari, eta mundu zabalean argazkigintzaren praktika hedatu zuen.

Lau urte geroago, 1888an, Eastmanek lehenengo Kodak argazki-kamera komertzializatu zuen. Kamerak barnean argazki-film bat eramaten zuenez, erabilera sinplifikatu zen. Argazki-kameraren eslogana oso ezaguna izatera iritsi zen: “Zuk sakatu botoia, eta guk egingo dugu gainerakoa”.

[image: image31.png]Boulevard du Temple, Paris, 1838

Ezkerrean, Photographic Journal-en orri bat: horretan Kodak detektibe-kameraren berri ematen du.

Eskuinean, Kodak kamera. Zeluloide-filma erabiliz, aurreko teknikak azkar ahaztu ziren.
Teknika eta kamera-modelo berri horrekin milioika pertsonak argazkigintzaren mundua eskura izan zuten, eta, ondorioz, garapena oso azkarra izan zen.

1925ean, argazki-kamera arin, moldagarri eta berria agertu zen merkatuan: Leica 35 mm-koa. Oscar Barnack-ek, Alemaniako Optika Leit enpresako langileak, sortu zuen. Kamera horrek lente on bat edukitzeaz gain, txikia eta merkea zen. Laster, argazkilarien artean ospetsu bihurtu zen.

1930ean, flasha erabiltzen hasi zen argazkietan. Ordura arte[image: image34.png]Developing Machines



 magnesio-hautsa erabiltzen zen irudiak argiztatzeko, eta flashak ordezkatu zuen. 

1935ean, koloreko argazkiaren historiaren aurrerapen handiena izan zen, Leopold Mannes-ek eta Leopold Godowsky-k, Eastman Kodak konpainiako langileek, “Kodachrome” teknika asmatu zutenean. 1903an, Lumière anaiek plaka autokromoa patentatua zuten arren, koloretako argazkigintzaren industria ez zen garatu Kodachrome pelikula komertzializatu arte.

1947an, Polaroid  kamera sortu zen, Edwin Herbert Land-ek garatua. Argazkiak momentuan bertan errebelatzea lortu zuen kamera horrek. Teknologiaren aurrerakada handia izan zen.

Argazki-kamera digitalak XX. mendearen amaieran agertu ziren, eta argazkigintzaren mundua goitik behera aldatu zuten, pelikularen eta errebelatze prozesuaren amaiera ekarri zutelako. Irudiak CCD (Charge Coupled Device)  eta CMOS sentsoreen bitartez lortzen dira, eta memoria magnetikoetan gordetzen dira, geroago, ordenagailu batera pasatzeko.

